
Azərbaycan Respublikasının Qida Təhlükəsizliyi Agentliyi ilə Polşa Respublikasının Bitki Mühafizəsi və Toxumçuluq
üzrə Dövlət Müfəttişliyi arasında fitosanitar sahədə Anlaşma Memorandumunun təsdiq edilməsi haqqında

 
AZƏRBAYCAN RESPUBLİKASI PREZİDENTİNİN FƏRMANI

 
Azərbaycan Respublikası Konstitusiyasının 109-cu maddəsinin 17-ci bəndini rəhbər tutaraq qərara alıram:
1. Azərbaycan Respublikasının Qida Təhlükəsizliyi Agentliyi ilə Polşa Respublikasının Bitki Mühafizəsi və

Toxumçuluq üzrə Dövlət Müfəttişliyi arasında fitosanitar sahədə 2019-cu il mayın 31-də Bakı şəhərində imzalanmış
Anlaşma Memorandumu təsdiq edilsin.

2. Bu Fərmanın 1-ci hissəsində göstərilən Anlaşma Memorandumu qüvvəyə mindikdən sonra Azərbaycan
Respublikasının Qida Təhlükəsizliyi Agentliyi onun müddəalarının həyata keçirilməsini təmin etsin.

3. Azərbaycan Respublikasının Xarici İşlər Nazirliyi Anlaşma Memorandumunun qüvvəyə minməsi üçün zəruri olan
dövlətdaxili prosedurların yerinə yetirildiyi barədə Polşa Respublikası Hökumətinə bildiriş göndərsin.
 

İlham ƏLİYEV,
Azərbaycan Respublikasının Prezidenti

 
Bakı şəhəri, 14 oktyabr 2019-cu il

    � 840

Azərbaycan Respublikasının Qida Təhlükəsizliyi Agentliyi ilə Polşa Respublikasının Bitki Mühafizəsi və Toxumçuluq
üzrə Dövlət Müfəttişliyi arasında fltosanitar sahədə

 
ANLAŞMA MEMORANDUMU

 
Bundan sonra “İştirakçılar” adlandırılacaq Azərbaycan Respublikasının Qida Təhlükəsizliyi Agentliyi və Polşa

Respublikasının Bitki Mühafizəsi və Toxumçuluq üzrə Dövlət Müfəttişliyi,
nəzərə alaraq ki:
- Azərbaycanda Azərbaycan Respublikasının Qida Təhlükəsizliyi Agentliyi və Polşada Polşa Respublikası Bitki

mühafizəsi toxumçuluq üzrə Dövlət Müfəttişliyi 1951-ci il 6 dekabr tarixli Bitki Mühafizəsi üzrə Beynəlxalq Konvensiyaya
uyğun olaraq bitki mühafizəsi sahəsində milli təşkilatlar hesab edilirlər və dövlətin fitosanitar tənzimlənməsi sahəsində
fəaliyyətinə görə məsuliyyət daşıyırlar;

- Bitki Mühafizəsi üzrə Beynəlxalq Konvensiya Konvensiyanın tərəf dövlətlərini fitosanitar məsələlərə dair
informasiya mübadiləsinə, xüsusilə müəyyən zərərverici orqanizmlərin məskunlaşması və yayılması sahəsində, eləcə də
zərərli orqanizmlərin təhlükəsinin dəqiq təhlil olunmasına imkan verən digər məlumatların təqdim edilməsinə dəvət edir;

- Bitki Mühafizəsi üzrə Beynəlxalq Konvensiya Konvensiyanın tərəf dövlətlərini fitosanitar xidmətin potensialının
genişləndirilməsinə və Konvensiyanın müddəalarının düzgün yerinə yetirilməsi məqsədilə, həmin xidmətin fəaliyyətinin
səmərəliliyinin artırılması ilə bağlı istənilən köməyin göstərilməsinə yönəlmiş ikitərəfli əməkdaşlığa dəvət edir;

aşağıdakılar barədə razılığa gəldilər:
 

Maddə 1
 

İştirakçılar əməkdaşlığı öz səlahiyyətləri çərçivəsində və İştirakçıların dövlətlərinin qanunvericiliklərinə uyğun
olaraq, bərabərlik və qarşılıqlı səmərəlilik prinsipləri əsasında inkişaf etdirəcəklər.
 

Maddə 2
 

İştirakçılar bitki sağlamlığı sahəsində bilavasitə və uzunmüddətli əməkdaşlıqda, xüsusilə fitosanitar vasitələr üçün
beynəlxalq standartların tətbiqi sahəsində əməkdaşlıqda, eləcə də İştirakçıların dövlətləri üçün zəruri olan fitosanitar
sahədə müvafiq standartlar üzrə fəaliyyətlərinin təmin edilməsində və həyata keçirilən tədbirlər çərçivəsində informasiya
və təcrübə mübadiləsinin aparılmasında maraqlı olduqlarını bildirirlər.

Əməkdaşlıq aşağıda qeyd olunan üsullarla həyata keçiriləcəkdir:
1) İştirakçıların dövlətlərinin birində xüsusilə qanunvericilik və ya fitosanitar vəziyyət dəyişdiyi halda fitosanitar

məsələlərə aid olan informasiya mübadiləsi, xüsusən becərilən bitkilərin cari fitosanitar vəziyyəti və zərərli orqanizmlər
tərəfindən təhlükələrin baş verdiyi halda; bitki və bitki mənşəli məhsulların idxalı və ixracı zamanı fitosanitar
sertifikatların nümunələri, tələbləri, mübadiləsi, eləcə də fitosanitar təhlükəsizliyin səviyyəsinin artırılmasında tətbiq
olunan sistemli qərarlar barədə tələblərin təqdim edilməsi;

2) İştirakçılar arasında ikitərəfli, xüsusilə bitki və bitkiçilik məhsullarınn ticarətinin asanlaşdırılmasına yönəlmiş
əməkdaşlığın perspektivlərinin təhlili və qiymətləndirilməsi;

3) müxtəlif növ əlaqələrin qurulmasına təşəbbüs və dəstəyin göstərilməsi, o cümlədən İştirakçıların dövlətlərinin
bitki sağlamlığı və fitosanitar nəzarət üzrə nümayəndələrinin qarşılıqlı təlim səfərlərinin təşkil olunması.
 

Maddə 3
 

Polşa tərəfi Azərbaycan tərəfinə Avropa İttifaqında bitki mühafizəsi sahəsində Bitki Mühafizəsi üzrə Beynəlxalq
Konvensiyaya müvafiq olaraq qüvvədə olan qanunvericilik və standartların tətbiqinin praktiki aspektləri ilə tanışlıq üçün
azərbaycanlı mütəxəssislərin Polşa Respublikasının Bitki Mühafizəsi və Toxumçuluq üzrə Dövlət Müfəttişliyinin
strukturuna səfər etməsinə və təlim keçməsinə dəstək göstərəcəklər.
 



Maddə 4
 

3-cü maddədə sözügedən fəaliyyətlər İştirakçılar arasında razılaşma əsasında yaradılır. Tədbirlərin həyata
keçirilməsi ilə bağlı təşkilati xərclər səfəri qəbul edən İştirakçının üzərinə düşür. Digər xərclər, xüsüsən nəqliyyat və
yerləşmə ilə bağlı xərclər nümayəndə heyətini göndərən İştirakçının üzərinə düşür.
 

Maddə 5
 

İştirakçıların əməkdaşlıq qurmaq iradəsini ifadə edən bu Anlaşma Memorandumu İştirakçıların dövlətlərinin tərəf
olduğu beynəlxalq müqavilələrdən irəli gələn hüquq və öhdəliklərinə toxunmur.
 

Maddə 6
 
Bu Anlaşma Memorandumu Müqavilələr hüququ haqqında Vyana Konvensiyasının qaydaları ilə tənzimlənmir və

onun həyata keçirilməsi yalnız iştirakçıların daxili qanunvericiliyinə əsasən tənzimlənəcəkdir.
 

Maddə 7
 

Bu Anlaşma Memorandumunun müddəalarının təfsiri və ya tətbiqi ilə bağlı yarana biləcək hər hansı fikir ayrılığı
İştirakçılar arasında danışıqlar və məsləhətləşmələr yolu ilə həll ediləcəkdir.
 

Maddə 8
 

Bu Anlaşma Memorandumuna İştirakçıların qarşılıqlı razılığı ilə bu Anlaşma Memorandumunun ayrılmaz tərkib
hissəsi olan və 9-cu maddəsində müəyyən olunan qaydada qüvvəyə minən ayrıca protokollar formasında rəsmiləşdirilən
əlavə və dəyişikliklər edilə bilər.
 

Maddə 9
 

Bu Anlaşma Memorandumu onun qüvvəyə minməsi üçün zəruri olan müvafiq dövlətdaxili prosedurlarının yerinə
yetirilməsi barədə Azərbaycan tərəfinin diplomatik kanallar vasitəsilə göndərdiyi yazılı bildirişinin alındığı tarixdən
qüvvəyə minir.

Bu Anlaşma Memorandumu qeyri-müəyyən müddətə bağlanılır və İştirakçılardan birinin diplomatik kanallar
vasitəsilə bu Anlaşma Memorandumunu ləğv etmək niyyəti barədə digər İştirakçının yazılı bildirişini aldığı tarixdən altı ay
müddət bitənədək qüvvədə qalacaqdır.

Bakı şəhərində 31 may 2019-cu il tarixində, hər biri Azərbaycan, polyak və rus dillərində olmaqla, iki əsl nüsxədə
imzalanmışdır, bütün mətnlər bərabər autentikdir. Bu Anlaşma Memorandumunun təfsirində fikir ayrılığı yarandığı
təqdirdə, rus dilindəki mətndən istifadə ediləcəkdir.
 

Azərbaycan Respublikasının Polşa Respublikasının
Qida Təhlükəsizliyi Agentliyi Bitki Mühafizəsi və Toxumçuluq

adından üzrə Baş müfəttişi adından
(imza) (imza)

 
 


